
	క.	
భూనాయక విను సగర, క్ష్మానాథునిపుత్రకుఁ డసమంజుఁడు పాపా

నూనసమాచారుఁడు దు, ర్మానుఁడుఁ గుజనప్రియుండు మత్తుఁడు నగుచున్.

	క.	
బాలుర సరయువులో నా, భీలగతి మునుఁగ వైచి బెగడునఁ దేలన్

లీలఁ గనుంగొని నవ్వుచు, నోలిన్ బుధజనుల కప్రియుం డగుచుండన్.



	 391







	క.	
సగరుఁడు దనయగ్రసుతుం, డగునాయసమంజుఁ జూచి యతికోపముతో

నగుణుఁడు వీఁ డేటికి నని, నగరము వెడలంగ నడిచె నాగరు లలరన్.

	క.	
ఘనుఁ డగునసమంజునిసుతుఁ డనఘాత్ముం డంశుమంతుఁ డతిపుణ్యుఁడు స

జ్జనహితుఁడు ప్రియంవదుఁడును, ననుపమసత్యుండు గుణియు నై పురి నుండెన్.



	 393







	వ.	
అంతఁ గొంతకాలంబునకు సగరునకు యజ్ఞంబు చేయ బుద్ధి పుట్టిన.

	క.	
హిమశైలవింధ్యగిరిమ, ధ్యము యజ్ఞము సేయఁ బుణ్యతల మగుటయు ము

ఖ్యముగా సగరుం డద్దే, శములను యజ్ఞంబు సేయ సమకొని నియతిన్.

	వ.	
దీక్షితుం డై యజ్ఞయాశ్వంబుఁ గావ నంశుమంతునిం బంచిన.

	క.	
అచ్చుగఁ బటుకార్ముకుఁ డై, మచ్చిగఁ గాచికొని యంశుమంతుం డుండం

జెచ్చెర రాక్షసతనుఁ డై, ముచ్చిలి వాసవుఁడు తురగముం గొనిపోయెన్.

	వ.	
అ ట్లయ్యశ్వంబు పోవుట యెఱింగి యుపాధ్యాయగణంబు సగరునితో నిట్లనిరి.

	క.	
విశ్వంబు వెదకి వేగమ, యశ్వాపహరున్ వధించి యాగం బిచటన్

నశ్వరము గాక యుండఁగ, నశ్వముఁ దేరంగఁ బనుపు మని పలుకుటయున్.

సగరసుతులు యజ్ఞాశ్వంబు వెదకుట

	క.	
అఱువదివేవురుపుత్రుల, నెఱయఁగఁ జూచి సుతులార నియతాశ్వము నే

మఱితిమి రాక్షసకృత్యం, బెఱుఁగఁగ రా దింక మనకు నెయ్యది దెఱఁగో.

	క.	
ఏనున్ మనుమఁడు దీక్షితు, లైనారము యజ్ఞ మిప్పు డభిమంత్రిత మై

మా నొందెడు నే మిచటను, బూనిక నెఱపంగవలయుఁ బుత్రులు మీరల్.

	క.	
అనిమిషలోకములోనికి, ననువుగఁ జని యచట వెదకి యట లేకున్నన్

జనలోకము శోధింపుఁడు, మునుకొని యీరెండుదెసల మొగి లే కున్నన్.

	క.	
ఒక్కొకయోజనమాత్రం, బొక్కొక్కఁడు జలధివేష్టితోర్వీవలయం

బెక్కడ నశ్వముఁ గనియెద, రక్కడియందాఁకఁ ద్రవ్వి యతిసత్వములన్.

	క.	
పాతాళలోక మంతయు, బాఁతిగ శోధించి హయముఁ బరికించి యతి

ప్రీతిగ నాతురగముఁ గొని, యేతెం డని స్వస్తివాద మిచ్చుచుఁ బనుపన్.

	క.	
జనకునిపనుపున కలరుచు, మనమున ముద మొదవ సగరమనుజపతిసుతుల్

కనుకని బరవసముల గొన, కొని సరభసగతుల నరిగి గురుధృతు లెసఁగన్.

	మ.	
శతకోటిస్ఫుటకోటికోటిపరుషస్పర్శోగ్రబాహాసము

ద్ధతులం బర్వతభేదనప్రబలవజ్రాభీలశూలంబులన్

శితసీరంబులఁ ద్రవ్వఁ జొచ్చి రనఘుల్ సేకొంచుఁ జక్రంబుగా

		 ఈ పేజీలో చివరి మార్పు 27 మార్చి 2024న 05:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

